
Níggju elektrikarum 
stendur nú í boði at 
arbeiða í Grønlandi

- Vit kunnu bjóða níggju føroyskum elektrikarum arbeiði í Grønlandi við 
góðum lønartreytum og skipaðari frítíð, sigur stjórin í Elcon í Saltangará, 
Karstin Joensen

Vilmund Jacobsen

El-fyritøkan Elcon, sum hev
ur støð á Gulasteinsvegi í 
Saltangará, bjóðar nú fleiri 
elektrikarum spennandi ar
beiði í Grønlandi í nakrar 
mánaðir, helst í einar 4-6 
mánaðir fyribils. 

- Vit hava fingið ein sátt
mála í Grønlandi, men hava 
so mikið nógv at gera her 
heima í Føroyum, at vit 
kunnu ikki tøma okkara fyri
tøku fyri fólk. Tískil leita vit 
nú eftir níggju føroyskum 
elektrikarum at arbeiða fyri 
okkum í Grønlandi.

Tað sigur Karstin Joensen, 
stjóri í Elcon.

Hann vísir á, at arbeiðið, 

sum el-fyritøkan hevur 
fingið sáttmála um at gera í 
Grønlandi, byrjar um mánað
arskiftið, juli/ august og helst 
seinast i juli.

- Vit hava fingið onkrar 
fyrispurningar - eisini frá 
føroyskum elektrikarum, 
sum búgva aðrastaðni, og all
ir elektrikarar eru hjartaliga 
vælkomnir at venda sær til 
okkara, har vit fegnir greiða 
frá, hvat arbeiðið í Grøn
landi fevnir um, hvørjar løn
artreytirnar eru, og hvussu 
skipanin verður við arbeiði 
og frítíð, sigur hann.

Kanadiskt felag
Karstin Joensen sigur, at tal
an er um eitt kanadiskt felag, 

sum starvast í námsvinnuni 
nærindis Streymfjørðinum.

- Her skulu tvær hallir 
byggjast, onnur á 100 x 40 
metrar og hin, sum verður 
eitt sokallað knúsiverk, er á 
30 x 30 metrar. Tað er í fyrsta 
lagi el-arbeiðið í hesum hall
um, sum okkara elektrikarar 
skulu taka sær av.

Stjórin í Elcon vísir á, at 
á staðnum, har hallirnar 
skulu byggjast, er einki el, 
og tí skulu eisini generatorar 
brúkast, sum í fyrstu syfti 
skulu veita el til byggiverk
ætlanina, sum eisini fevnir 
um ein sonevndan skúrbý, 
har arbeiðsmenn skulu 
búgva.

- Tað er heldur ikki óhugs

andi, at Elcon fer at fáa meira 
at gera í økinum, tá vit fyrst 
eru komnir yvir hagar, leggur 
Karstin Joensen aftrat.

Góð lønarviðurskifti
Sum skilst, koma elektrik
ararnir, sum verða við í hesi 
verkætlan, at arbeiða 12 
tímar um dagin í fýra vikur, 
og síðan fáa teir frí heima í 
tvær vikur.

- Lønartreytirnar eru góð
ar, sigur Karstin Joensen, 
sum vónar, at fleiri áhugaðir 
føroyskir elektrikarar fara 
at venda sær til Elcon á tlf. 
616060 - ella á teldupostin 
elcon@elcon.fo 

STARVSMARKNAÐUR

Jógvan Ósá settur 
tekniskur leiðari

Jógvan Ósá er nýggi tekn
iski leiðarin hjá Eystur
kommunu. Hann avloysir 
Andreas Andreasen, sum 
í november mánaði í 
fjør takkaði fyri seg eftir 
tíggju ár í hesum starvi.

Í Eysturkommunu siga 
tey, at Jógvan Ósá er sett
ur í starv grundað á sína 
útbúgving, royndir og 
persónligu evni at menna 
tænastustøðið og tekn
iska økið í kommununi 
framyvir.

Jógvan Ósá, sum varð 
valdur millum átta um
søkjarar, er útbúgvin 
byggifrøðingur og hevur 
kandidat innan leiðslu og 
informatikk. 

Nýggi tekniski leiðarin 
er ikki fremmandur í 
starvinum, tí síðan í des
ember í fjør hevur hann 
verið fyribils settur.

Hann hevur eisini 
starvast sum byggimáls
viðgeri hjá kommununi. 

vilmund@sosialurin.fo

Sóknast eftir 
bólkaleiðarum

Tórshavnar kommuna 
sóknast nú vegna Ung í 
Arbeiði eftir bólkaleiðar
um at arbeiða í ein slakan 
mánað í summar. 

Bólkaleiðari leiðir sam
an við samskiparanum 
ungdómin, ið ger fyrifall
andi arbeiði í kommun
uni.

Arbeiðið fevnir um tíð
arskeiðið 25. juni til og við 
20. juli í ár.

Bólkaleiðararnir eru 
vanliga millum 25 og 35 ár, 
og kommunan setir eingi 
krøv um útbúgving, men 
royndir við ungum og 
góður kunnleiki til van
ligt handaligt arbeiði er 
ein fyrimunur.

Umframt at leita 
eftir bólkaleiðarum til 
Havnina /Argir/ Hoyvík, 
sóknast Tórshavnar 
kommuna eisini eftir 
tveimum bólkaleiðarum 
til toymini í Nólsoy og 
Kollafirði.

Tað er samskiparin, 
Peturi Háberg, sum vegna 
Tórshavnar kommunu 
veit meira at siga um 
verkætlanina.

Umsóknir skulu verða 
kommununi í hendi í 
seinasta lagi týsdagin 5. 
juni 2018 klokkan 12.

vilmund@sosialurin.fo

- Arbeiðið, sum vit hava fingið sáttmála um at gera í Grønlandi, byrjar um mánaðarskiftið, 
juli/ august og helst seinast i juli, sigur stjórin í Elcon, Karstin Joensen


